
In ons kort reeks oor God se wil oor hoe gelowiges saam in ŉ gemeente lewe, 
het ons reeds gesien uit 1 Kor. 3 dat ons moet groei in die geloof om geestelik volwasse te word. 
Ons moet verby oppervlakkige dinge soos ons voorkeure afkeure kom, verby dinge wat tydelik daar is en verbygaan en verby dit fokus op God wat al hierdie ander dinge gebruik om geloof in ons te saai en dit te laat groei. 
Daarna het ons uit Heb. 10 geleer dat ons mekaar aanmoedig op die nuwe pad wat Jesus deur sy geskeurde liggaam vir ons  ŉ gebaan het tot in God se heiligdom, 
en dat ons mekaar nie in die steek moet laat deur weg te bly waar die gemeente bymekaar kom in eredienste en ander samekomste nie. 
Verlede week het ons uit Mat. 18 geleer dat God ons gebruik om mekaar reg te help wanneer ons nie reg lewe op sy nuwe pad nie.
Vandag val ons fokus op die manier waarmee ons God aanbid met ons goed en ons geld.

<< Lees Luk. 12:13-34 >>

Jesus se lering oor hoe gelowiges  met ons goed en ons geld moet omgaan begin hier midde in broedertwis oor erfgeld. 
Jesus se antwoord is kort en reguit. Hy is nie gestuur om sulke persoonlike geskille te beslag nie – wat ook al die omstandighede daarvan kon wees. 
Die vraag is wel ŉ aanknopingspunt om sy dissipels te leer hoe hulle met goed en geld omgaan. 
Eers leer Hy wat ons nie moet doen nie, voordat Hy leer wat ons wél moet doen 
en dan gee Hy ook die rede waarom gelowiges so anders optree met materiële dinge as die wêreld om ons.

Ons moet oppas vir gierigheid. Gierigheid is ŉ selfsugtige hunkering in jou, ŉ selfgerigte begeerte om meer-en-meer vir jouself te hê. 
Mens kan vir baie dinge gierig wees, soos meer roem en populariteit, meer gesag en invloed, 
en natuurlik meer geld – meer materiële dinge soos klere, karre, huise, bankrekening en pensioen – dit is waarop Jesus spesifiek fokus.

Moenie dink dat die net ryk mense is wat gierig kan wees nie, ŉ baie arm mens kan net soveel en selfs meer gierig wees as ŉ ryke. 
Gierigheid maak nie saak hoeveel hy het nie, dit gaan oor ŉ selfsugtige vuur wat in iemand brand om altyd net nog meer en nog meer te wil hê. 
Dit is so ŉ onversadigbere drang dat dit lyk of so iemand se lewe daarvan afhang om meer te hê,
		Nee, sê Jesus, jou lewe is nie afhanklik van hoeveel besitting jy het nie. 

Jesus verduidelik die nutteloosheid van gierigheid met die storie van ŉ man wat reeds ryk was en ŉ baie goeie oes gehad het. 
Daar is natuurlik niks verkeerd met ŉ goeie oes nie – dit is genade van God af. 
Maar sy gierige ingesteldheid oor die oes is ŉ baie groot probleem. 
Hy dink absoluut net aan homself – in net drie verse lees ons nege keer van “ek” gaan dit of dat doen vir “myself”.
Hy vergeet heeltemal dat die goeie oes ŉ genade van God af is, daar is geen dankbaarheid by hom of enige erkenning dat die oes ŉ genade van God is nie; 
hy vergeet niks duskant die graf enige sekuriteit is nie want hoeveel peste en plae kan sy groot oes in ŉ ommesientjie vernietig; 
hy vergeet van sy eie kwesbaarheid wat enige opgaar onnodig en nutteloos maak.

Die probleem is nie dat hy daarvan wil wegbêre nie,
 lees ons dan nie in Spr. 6:6-8 dat ons by die miere moet leer wat hard werk en in die oestyd wegbêre vir die winter nie? 
Dit gaan oor sy ingesteldheid...
Hy gaan dit alles vir homself hou en dan kan hy ophou werk en agteroor gaan sit in sy eie weelde. Dan hoef hy nooit weer te werk nie, nooit weer afhanklik te wees van God se genade nie...

Hoe dwaas is baie mense tog nie in hulle gierigheid nie! 
Dit is alles tevergeefs want daardie nag nog is sy lewe verby. 
Met ŉ oorvolbankrekening tree iemand sommer vroeg al af om net te reis, en vis te vang, 
en dan stort die ekonomie in duie en hy het niks, 
of hy kry die tyding van ernstige ongeneeslike siekte, 
	of die peperduur kar word ŉ doodskis.

Pasop vir gierigheid – dit is nutteloos en dit sal jou vernietig... en mense om jou ook.  
Aardse rykdom wat saamgaan met armoede by God beteken niks – 
trouens dit is ŉ groot gevaar want jy besef nie jou nood nie, jy besef nie hoe afhanklik jy van God is nie – vir hierdie lewe en veral vir die lewe hierna.

Maar dit is nie altyd ŉ sondige gierigheid wat mens laat rondrol oor materiële dinge soos kos en klere en geld nie. 
By meeste van ons is ons gewoel en ons geswoeg daarna uit nood gebore. 
Ons wil nie meer-en-meer hê nie, maar ons stoei om net genoeg bymekaar te kan maak.
Ons verloor slaap in ons rondrol van kommer, ons lewensfokus word ingesuig deur ons kommer en ons besorgdheid om bymekaar te maak 
sodat ons genoeg kan hê, en darem ook opsy kan sit vir die dag van môre en vir aftree en oudag...

Jesus sê dat ons nie so bekommerd moet wees nie... en Hy illustreer dit só mooi met die kraaie in die lug, en die lelies in die veld... 
Let op dat Hy nie sê ons nie hoef te werk nie... 
Kraaie werk hard, heeldag aan die vlieg en kos soek, maar hulle verloor nie slaap oor môre nie, 
dink maar weer aan Spr. 6 dat ons by die miere moet leer wat hard werk, wegsit vir die winter – maar hulle kry nie maagsere van stress en bekommernis nie.
Kommer help niks – dit is so nutteloos soos om te dink jy kan jou dood uitstel deur net nog ŉ bietjie meer te bekommer...

As die Here so vir sy skepping sorg, sal Hy dan die kroon van sy skepping in die steek laat? 
Paulus vat dit presies raak in Rom. 8:32 met sy vraag of God ons nie al die ander kleiner dinge in die lewe kan gee nadat Hy reeds sy Seun oorgelewer het om ons te red. 
In NGB Art 13 vat ons dit mooi saam, 
dat God wat alles en almal wat Hy geskep het volgens sy wil só bestuur en regeer dat niks in hierdie wêreld sonder sy beskikking gebeur nie. 
Hy beskik alles – dit beteken Hy besluit dit en Hy laat dit gebeur – ook jou en my versorging.

Ons moet natuurlik hard werk en ons moet planne maak want Hy het ons geskape om die aarde te bewoon en te bewerk en te bewaar.
Maar om jou siek te bekommer oor materiële goed soos kos en klere en geld wys dat jy Hom nog nie heeltemal vertrou nie.
Dit is wat die ongelowiges in die wêreld doen – maar dit pas tog duidelik nie by God se kinders nie.

Nee, sê Jesus in v.31 beywer jou vir sy koninkryk, of soos die oorspronklike dit stel – soek sy koninkryk, dan sal Hy julle al die ander dinge gee wat julle nodig het. 
En dan verder in v.33 gee Hy die troos versekering dat ons nie bang moet wees oor jou versorging van môre nie, 
want God sal nie net sy koninkryk gee soos ons in v.31 gelees het nie, 
Hy het dit reeds gedoen. 
(v.33) Dit was sy wil (NAV), Hy het dit goedgevind (2020), Hy het ŉ welbehae daarin gehad om sy koninkryk te gee vir ons wat glo. 

Moenie gierig wees nie, moenie bekommerd wees nie, nee... 
Soek sy koninkryk, Hy het die goedgevind om dit te gee aan elkeen wat in Christus is deur geloof... 
Soos ŉ boom se wortels wat water soek en die aarde wat die water gee, soos boomblare soek na energie en die son die energie gee. 
Soek sy koninkryk want God gee...

Christus verlos ons nie net van ons sondeskuld en ons verslawing daaraan nie. 
Deur sy verlossing neem sy Vader ons aan as sy kinders. 
Ons sal nog steeds “met swaarkry ŉ bestaan maak” of “in die sweet van ons aangesig ons brood eet” ,
maar ons is verlos van die bekommernis daaroor, 
ons is verlos van die slawerny daarvan.
In Christus kan ons nederig wees in ons vertroue dat wanneer ons op God vertrou, 
wanneer ons in ons harde werk ook altyd en eerste soek na sy koninkryk, 
dan is Hy getrou om nie net die koninkryk vir ons te gee nie,
maar al die ander dinge soos ons versorging wat heelwat makliker is as wat dit was om ons van sy ewige doodstraf te red.

Hoe soek mens sy koninkryk met jou materiële goed en met jou geld? 
In v. 33 sê Jesus dat ons moet verkoop wat ons het en dit vir ander moet gee wat dit nodig het. 
Natuurlik bedoel Hy nie dat gelowiges alles moet verkoop sodat ons in almal saam van hongersnood en ontbering omkom nie. 
Byvoorbeeld – Ananias en Saffira se sonde in Hand. 5 was nie dat hulle nie alles vir die gemeente gegee het nie, hulle sonde was om te lieg daaroor. 
“Die grond was joune het Petrus vir Ananias gesê en jy kon met die geld gemaak het wat jy wou.”


In 2 Kor. 8:12-15 stel Paulus dit baie duidelik,
 12As die goeie wil daar is (met ander woorde as jy die koninkryk soek) en iemand gee volgens wat hy het, neem God die gawe aan. Hy verwag nie van hom wat hy nie het nie.
 13Ek bedoel nie dat julle gebrek moet ly om ander te kan help nie; maar sodat daar ewewig sal wees, 14moet julle wat nou oorvloed het, dié help wat gebrek ly.
 Dan, as hulle weer oorvloed het en julle gebrek ly, kan hulle julle weer help. So kom daar ewewig.
 15Daar staan ook geskrywe: “Dié met baie, het nie te veel gehad nie, en dié met 'n bietjie, nie te min nie.” 

Dit beteken dat gelowiges nie in weelde lewe, of sommer vroeg al hulle gawes en talente vir hulleself hou en aftree omdat hulle nie meer hoef te werk nie. 
Daar is niks fout om ŉ miljoen rand ŉ maand salaris te hê nie, maar daar is fout as jy dink dit is alles vir jou bedoel sodat jy ŉ miljoenrand ŉ maand lewenstyl kan hê.

Moenie jou skatte hier op aarde soek en probeer opgaar met gierigheid of bekommernis nie, dit is tydelik en onbetroubaar, 
soek die koninkryk en die onuitputlike  rykdom daarvan – dit is gewaarborg deur jou Almagtige Vader wat jou deur geloof in Christus as sy kind aangeneem het. 

Jesus eindig hierdie deel van sy gesprek met ŉ lewensbelangrike opmerking. 
Waarom moet jy nie op die skatte in hierdie lewe fokus nie en waarom moet jy fokus op jou hemelse skatte? 
	V. 34 want waar jou skat is, daar sal jou hart ook wees.

Dit is baie belangrik!
As jou skatte in hierdie lewe se materiële dinge en geld is, dan sal jou hart ook hier wees. 
Dan sal jou fokus en jou bekommernis vasdraai in die kolk maal van die lewe hier wees duskant die graf. 
Dan lewe jy vir hierdie lewe wat plotseling ophou wanneer jou liggaam sterf – en dan kom die nag van ewige lyding...

Maar as jou skatte in die hemel is, 
as jy die koninkryk soek en nie in gierigheid of met kommer ingestel is op dinge in hierdie lewe nie, 
maar God daarvoor vertrou terwyl jy steeds hard werk... 
Dan is jou hart, jou fokus, jou verlange daar waar jou skat is – in sy koninkryk.
En dan ken jy nou reeds die vrede en die rus daarvan, terwyl jy hard werk en  woeker om die pot aan die kook te hou en versigtig te probeer wegsit vir die winter van die lewe wat voorlê..

Hoe kan jy seker weet waar jou hart is? 
Wat sal die bewys wees dat jou hart in God se koninkryk is? 
Vandag se teks leer ons om na ons ingesteldheid oor materiële goed en geld te kyk. 
Op alle terreine natuurlik, maar spesifiek ook jou ingesteldheid teenoor jou kerklike bydrae.

Jou bydrae aan die kerk en aan die diakonie is ŉ sigbare bewys van waar jou hart is. 
Dit is ŉ uitbeelding van jou verhouding met God jou Vader en van jou geloof in Hom en sy versorging.

Ondersoek jouself:

· Kan jy uit jou bydrae sien dat sy koninkryk eerste op jou prioriteit is en dat jy regtig soek na sy koninkryk en die bevordering daarvan?

· Kan jy in jou bydrae ŉ bevestiging sien van jou erkenning dat alles, elke dingetjie en elke sent, genade is van Hom af? 
Dat dit eintlik alles syne is (want jy is syne) en dat jy met die eerste deel daarvan wat jy as bydrae gee aan Hom die erkenning en dank daarvoor gee?

· Kan jy uit jou bydrae ŉ bevestiging sien dat jy jou naaste so lief het as wat jy jouself het? 
Die naaste wat selfs met harde werk nie genoeg het nie, 
maar ook die naaste wat die kerk se verkondiging van die evangelie nodig het om tot geloof te kom, en om in geloof te groei?

· Kan jy in jou bydrae ŉ bevestiging sien van jou geloof dat daar geen sekuriteit in goed en geld is nie, maar net by Hom? 
			Dat God nie net ŉ “back-up” plan is vir jou eie voorsiening nie?

Ondersoek jou self en maak reg... vandag nog, of by die eerste keer wanneer jy weer inkomste ontvang, of hulp van die diakonie ontvang.

Vra jy nog na ŉ riglyn van hoeveel om te gee? 
Daar was ŉ tyd, in die Ou Verbond waar God ŉ 10de as wet gegee het, maar dit is in Christus vervul, soos die uitdaging in Maleagi 3 dat God sy reaksie moet toets as hulle dit weer getrou sou gee.

ŉ Beter vraag is hoeveel aanbid jy God?
Aanbid jy Hom ook met jou goed en jou geld? (Of kamp jy dit af met ŉ “Myne” bordjie daarop?)
Gebruik jy jou goed en geld om aan Hom te wys hoe dankbaar jy is, hoeveel jy Hom vertrou en Hom vereer en verheerlik?

Waar is jou hart? 
Is dit nog in hierdie lewe van gierigheid en kommer? Glo jy maar jou beursie het nog nie tot bekering gekom nie?

Of is jou skat in die hemel en daarom jou hart ook. 

Moenie gierig wees nie, 
werk hard maar moenie bekommerd wees nie – 
soek die koninkryk van God want dit was vir Hom ŉ plesier om dit te gee aan elkeen wat in Christus glo.

Aanbid Hom met alles van jou, ook met jou goed en jou geld.


Amen

